
ТАҚРИЗ

ба автореферати диссертатсияи Холова Моҳира Буриевна дар мавзуи 
«Мутобиқати савтии калимаҳои русиву аврупой ва усулҳои ба меъёр 
даровардани онҳо дар забони адабии муосири тоҷикй» барои дарёфти 
дараҷаи илмии номзади илми филология аз рӯйи ихтисоси 10.02.01 -  
Забони тоҷикй

Пажуҳишу баррасии масъалаҳои таҳқиқношудаи забони тоҷикӣ ва 
таъмину ҳифзи асолати он рисолати бузург ба ҳисоб рафта, масъулияти 
муҳаққиқони соҳаи забонро зиёд менамояд. Таҳқиқи таркиби луғавии забони 
адабии муосири тоҷикӣ на танҳо ба дарки паҳлуҳои мухталифи ин забон 
мусоидат менамояд, балки барои ошкор намудани бисёр масъалаҳои 
ташаккулу таҳаввули забони адабии тоҷикӣ дар давраҳои муайяни таърихӣ 
имкон фароҳам меорад. Ба ин маънӣ мавзуи рисолаи илмии Холова Моҳира 
Буриевнаро дар мавзуи «Мутобиқати савтии калимаҳои русиву аврупоӣ ва 
усулҳои ба меъёр даровардани онҳо дар забони адабии муосири тоҷикй» 
икдоми шоиставу саривақтӣ арзёбӣ намуд.

Мувофиқи маълумоте, ки дар автореферати диссертатсия овар/да 
шудааст, мундариҷаи диссертатсия мувофиқи самтҳои таҳқиқи мавзуъ 
тарҳрезӣ гардида, аз муқаддима, ду боб, хулоса ва феҳрасти адабиёт иборат 
буда, 166 саҳифаи чопи компютериро дар бар мегирад. Автореферати 
диссертатсия, ки ба мо дастрас шудааст, бо ду забон -  бо забони тоҷикӣ ва 
бо забони русй омода гардида, баёнгари муҳтавои мухтасари кори илмӣ 
мебошад. Аз мазмуну мундариҷаи автореферат ба хубӣ аён аст, ки 
масъалаҳои дар диссертатсия матраҳгардида тартибу низоми муайян доранд, 
муаллифи диссертатсия моҳияти мавзуи таҳқиқро дуруст дарку фаҳм намуда, 
маводи фаровони илмй таҳқиқотй ҷамъ оварда, онро дуруст таснифу 
гурӯҳбандӣ намудааст. Дар иртибот ба мавзуи таҳқиқ аз адабиёти зиёди 
илмию назарӣ истифода бурдааст, ки ин кор заҳмати зиёди муаллифро нишон 
медиҳад.

Дар муқаддимаи рисола мубрамии мавзуи таҳқиқ, дараҷаи таҳқиқи 
мавзуъ, мақсад ва вазифаҳо, объекту предмети таҳқиқ, асосҳои назариявию 
метологӣ, сарчашмаҳои таҳқиқ, навгониҳои илмии таҳқиқ ва нуктаҳои асосии 
ба ҳимоя пешниҳодшаванда, тасвиби амалии натиҷаҳои таҳқиқ дарҷ гардида, 
ба таври мухтсар доир ба сохтори рисола маълумот дода шудааст.

Ба хубӣ аён аст, ки таҳқиқоти мазкур бо дарки баланди масъулият 
анҷом дода шуда, муҳтавои ҳар як фаслу боби диссертатсия масъалаҳоеро 
дар бар мегирад, ки дар натиҷаи дарку омӯзиши ҳамаҷонибаи мавзуъ 
мавриди таҳқиқ қарор гирифтаанд.

Боби якуми диссертатсия «Шароити таърихии иқтибосшавии 
калимаҳои русиву аврупой ва имконияти мутобиқшавии онҳо дар 
забони адабии муосири тоҷикй» номгузорй шуда, чор фаслро дар бар 
мегирад. Дар фаслҳои ин боб дар такя ба сарчашмаву манбаъҳои муътамади 
илмй шароити таърихии иқтибосшавии калимаҳои русиву аврупой ва 
заминаҳои ворид гардидани ин бахши иқтибосот ба забони тоҷикӣ ва дараҷаи 
истифодаи онҳо вобаста ба ҳар даҳсолаи мавҷудияти Ҳокимияти Шуравӣ то 
замони Истиқлол маълумот дода шудааст, ки барои муҳаққиқону 
пажӯҳишгарони илми филология ниҳоят муҳим мебошад.

Дар боби дуюми рисола мутобиқати унсурҳои луғавии русиву аврупоӣ 
ба меъёрҳои забони тоҷикӣ аз ҷиҳати мутобикшавии садоноку ҳамсадоҳои 
забони русӣ бо садоноку ҳамсадоҳои забони тоҷикй ва хусусиятҳои 
мутобиқшавии ҳиҷоҳои русӣ ва аврупоӣ ба қолабҳои ҳиҷоии вожаҳои тоҷикӣ 
баррасӣ гардидааст. Фаслу зерфаслҳои ин боб масъалаҳои назарии иқтибоси 
калима, қолабҳои тоҷикишудаи калимаҳои русиву аврупой, иқтибосоти 
русиву аврупоии ифодакунандаи мафҳумҳои ҳаётан муҳим, илмӣ-текникӣ ва 
мулоҳизаҳо дар бобати ба низомдарории ин бахши иқтибосот ба меъёрҳои 
савтии забони тоҷикиро дар бар мегиранд. Аз таҳлилу баррасиҳои унвонҷӯ 
аён аст, ки иқтибосоти русиву аврупоӣ ҷузъи муҳими таркиби луғавии 
забони адабии муосири тоҷикиро ташкил медиҳанд ва барои ифодаи 
мафҳумҳои ҳаётан муҳим, истилоҳоти нави илмӣ-текникӣ нақши муҳим 
бозидаанд. Чунин калимаҳо аз рӯйи меъёрҳои савтӣ, аз ҷумла мутобиқшавии 
садоноку ҳамсадои хоси забони русй, ҳамсадо ва садонокҳои дар забони 
тоҷикй мавҷуда ва хосияти гунанокии қолабҳои ҳиҷоӣ низ таҳлилу тасниф 
карда шудаанд. Махсусан, фасли нуҳуми боби дувуми диссертатсия, ки 
усулҳои мутобиқшавии иқтибосоти русиву аврупоиро дар асоси мисолҳои 
ҷамъовардаи диссертант ҳудуди 700 адад (100 адад гуна ва 600 калимаҳои 
ҷудогона)-ро фаро гирифтааст, ниҳоят ҷолиб мебошад.

Хулосаҳои муаллифи диссертатсия, ки дар 10 банд оварда шудаанд, аз 
ҷиҳати илмӣ асосноканд ва ҷамъбасту натиҷагирии умумй аз фаслу 
зерфаслҳои рисола ба ҳисоб мераванд.

Муҳтавои асосии диссертатсия дар 6 мақолаи илмӣ дарҷ гардидааст, ки 
4 мақолаи он дар маҷаллаҳои бонуфузи илмии тақризшаванда ба табъ 
расидаанд.

Дар умум, чанд хусусияти ҷолиби диссертатсия ба назар расид, ки аз 
инҳо иборатанд:

1. Пеш аз ҳама, ба таври аЛоҳидаву мукаммал таҳқиқ гардидани мавзуи 
«Мутобиқати савтии калимаҳои русиву аврупоӣ ва усулҳои ба меъёр 
даровардани онҳо дар забони адабии муосири тоҷикй» дар заминаи осори 
назмӣ, насрӣ, публитсистӣ ва фарҳангу луғатҳои мансуб ба нимаи дувуми 
асри XIX, садаи XX ва замони Истиқлол ва заминаҳои воридшавии 
калимаҳои русиву аврупой вобаста ба ҳар даҳсолаи мавҷудияти Ҳокимияти 
Шуравй пажуҳиши пурарзиши илмӣ ба ҳисоб меравад. Баррсии масъалаҳои 
дар фаслу бобҳои рисола матраҳгардида собит менамояд, ки диссертант аз 
уҳдаи иҷрои он баромадааст.

2. Диссертант зимни баррасии масъалаҳои мавриди таҳқиқ ба осори 
илмии муҳаққиқони варзидаи ватанию хориҷӣ такя карда, аз онҳо ба маврид 
иқтибос овардааст. Аз бахши дараҷаи таҳқиқи мавзуъ, ки дар автореферат 
инъикос гардидааст, аён аст, ки муаллиф бо аксар осори илмие, ки ба таҳқиқи 
иқтибосоти русиву аврупоӣ бахшида шудаанд, шинос мебошад, ки ин аз 
метод ва одоби пажӯҳиши илмй хуб хабардор будани муҳаққикро нишон 
медиҳад.

3. Зимни таҳлили иқтибосоти русиву аврупоӣ диссертант ба луғатнома 
ва фарҳангҳои мухталиф такя карда ҳангоми зикри гунаҳои мутобиқшуда ва 
таҳлилу баррасии мисолҳои ҷамъоварда имлои русии онҳоро дар қавсайи 
нишон дода, ба ин васила чи тарз мутобиқшавй ва тағйироти савгии онҳоро 
муайян намудааст.

Дар баробари муваффақиятҳои зикршуда дар автореферат баъзе 
норасоиҳо ба чашм мерасанд, ки, ба фикри мо, ислоҳи онҳо боиси беҳтар 
шудани сифати рисола хоҳад шуд:

1. Дар автореферат намунаи ҷумлаҳо аз сарчашмаҳои назмӣ, насрӣ ва 
публитсистие, ки диссертант ба онҳо такя кардааст, камтар ба мушоҳида 
мерасад.

2. Доираи мавзуъ барои сатҳи номзадӣ хеле фарох интихоб шудааст. 
Бинобар ин, ба назари инҷониб, ба баррасии танҳо як марҳалаи воридшавии 
ин гурӯҳи иқтибосот иктифо кардан мумкин буд.

з



3. Дар фасли ҳаштуми боби дувуми диссертатсия, ки «Қолабҳои 

тоҷикишудаи калимаҳои русиву аврупой» унвон дорад, қайд мешавад, ки 
28 қолаби тоҷикишудаи калимаҳои русиву аврупоӣ мушаххас гардидааст, 
аммо дар автореферати диссертатсия ҳамагӣ шаш қолаби ҳиҷоии тоҷикишуда 
зикр мегардад. Шояд ин қолабҳо дар диссертатсия пурра оварда шуда бошад, 
аммо дар автореферат пурра инъикос нашудааст.

Чунон ки мебинем, норасоиҳои зикршуда ҷузъӣ буда, ҳеҷ гоҳ 
аҳаммияти таҳкиқоти анҷомдодаро кам намекунанд. Диссертатсияи Холова 
Моҳира Буриевна дар мавзуи «Мутобиқати савтии калимаҳои русиву 
аврупоӣ ва усулҳои ба меъёр даровардани онҳо дар забони адабии муосири 
тоҷикӣ» кори анҷомёфтаи илмӣ ба ҳисоб рафта, ба талаботҳои 
муқаррарнамудаи Комиссияи олии аттестатсионии назди Президенти 
Ҷумҳурии Тоҷикистон ҷавобгӯ аст ва муаллифи он сазовори дарёфти дараҷаи 
илмии номзади илми филология аз рӯйи ихтисоси 10.02.01 -  Забони тоҷикй 
мебошад.

Дотсенти кафедраи 
забони тоҷикии ДБЗХТ
ба номи С.Улуғзода Насруллоев Муҳаммад Нуриллоевич

Имзои М. Насруллоевро тасдиқ менамоям:

шаҳри Душанбе, кӯчаи Муҳаммадиев 17/6, 
Донишгоҳи байналмилалии забонҳои 
хориҷии Тоҷикистон ба номи Сотим Улуғзода 
Тел: (+992) 372-32-50-00;
Факс:(+992)-372-50-00 
Сомона: мттуу.ДсШ.!]

